
 

141. löggjafarþing 2012–2013.
Þingskjal 276  —  50. mál.
Síðari umræða.

Nefndarálit með breytingartillögu
um tillögu til þingsályktunar um rannsókn á einkavæðingu Fjárfestingarbanka

atvinnulífsins hf., Landsbanka Íslands hf. og Búnaðarbanka Íslands hf.

Frá meiri hluta stjórnskipunar- og eftirlitsnefndar.

Nefndin hefur fjallað um málið sem er endurflutt frá 140. löggjafarþingi, 493. mál. Á því
þingi lagði meiri hluti nefndarinnar til að þingsályktunartillagan yrði samþykkt og vísar meiri
hlutinn til þess álits sem er fylgiskjal með þessu. Einnig fylgir álit minni hluta nefndarinnar
ásamt fylgiskjölum. 

Nefndin fjallaði á 140. þingi um nauðsyn rannsóknar og taldi meiri hlutinn að þó að
nokkuð hefði verið skrifað um einkavæðinguna vanti enn heildstætt yfirlit yfir málið þar sem
ekki hafi verið varpað ljósi á alla þætti þess. Mikilvægt sé að fá niðurstöðu í ferlið þannig að
unnt sé að draga lærdóm af því og búa til aðferðafræði sem sé opin og gagnsæ og nýtist við
slík verkefni sem einkavæðing ríkisfyrirtækja er. Meiri hlutinn tekur undir þessi sjónarmið
og telur brýnt að rannsóknin verði hafin sem allra fyrst og að niðurstöður hennar liggi fyrir
eigi síðar en 1. september 2013 í stað 15. mars 2013 eins og lagt er til í tillögunni.

Í áliti meiri hluta frá 140. löggjafarþingi var einnig bent á tillögur í skýrslu vinnuhóps
forsætisráðherra þar sem m.a. er lagt til að greint verði á milli ábyrgðar á sölu og faglegrar
umsjónar með sölu þannig að ekki verði unnt að breyta söluferli á lokastigum. Frumvarp sem
byggist á tillögum vinnuhópsins var lagt fram á 140. löggjafarþingi en varð ekki útrætt og
hefur fjármála- og efnahagsráðherra lagt það fram að nýju á þessu þingi (þskj. 151, 151.
mál).

Meiri hlutinn leggur til að þingsályktunartillagan verði samþykkt með eftirfarandi 

BREYTINGU:

Í stað orðanna „15. mars 2013“ í lokamálsgrein tillögugreinar komi: 1. september 2013.

Alþingi, 16. október 2012.

Valgerður Bjarnadóttir,
form.

Álfheiður Ingadóttir. Lúðvík Geirsson,
frsm.

Sigríður Ingibjörg Ingadóttir. Þór Saari.

Fylgiskjal I.

Nefndarálit meiri hluta stjórnskipunar- og eftirlitsnefndar um tillögu til
þingsályktunar um rannsókn á einkavæðingu Fjárfestingarbanka atvinnulífsins hf.,

Landsbanka Íslands hf. og Búnaðarbanka Íslands hf.
(Þingskjal 1400, 493. mál 140. löggjafarþings.)

Nefndin hefur fjallað um málið og fengið á sinn fund Arnar Þór Másson frá forsætisráðu-
neyti, Sigríði Dögg Auðunsdóttur blaðamann, Björn Jón Bragason sagnfræðing og prófessor
Gunnar Helga Kristinsson. Umsögn um málið barst frá Persónuvernd.

Með þingsályktunartillögunni er lagt til skipuð verði þriggja manna rannsóknarnefnd, sbr.
lög um rannsóknarnefndir, nr. 68/2011, er rannsaki einkavæðingu og sölu hlutabréfa í Fjár-
festingarbanka atvinnulífsins hf., Landsbanka Íslands hf. og Búnaðarbanka Íslands hf. 

Nauðsyn rannsóknar.
Nefndin fjallaði á fundum sínum um þörfina á því að hefja slíka rannsókn en fyrir liggur

að rannsóknarnefnd Alþingis fjallaði nokkuð um einkavæðinguna í skýrslu sinni og áður
hafði Ríkisendurskoðun fjallað um málið í skýrslu um einkavæðingu ríkisfyrirtækja. Þá
birtist ítarlegur greinaflokkur um einkavæðingu bankanna í Fréttablaðinu og nú nýlega grein
um ákveðinn þátt málsins í tímaritinu Sögu. Þá liggur fyrir skýrsla frá í febrúar sl.: Sala
ríkisins á eignarhlut í fyrirtækjum og sala fjármálafyrirtækja í eigu ríkisins á eignarhlutum
í fyrirtækjum. Skýrslan var tekin saman af starfshópi á vegum forsætisráðuneytis en þar er
farið yfir umfjöllun í skýrslu rannsóknarnefndar Alþingis, álit umboðsmanns Alþingis og
skýrslur Ríkisendurskoðunar sem málið varða, sem og kannað hvernig þessu er háttað í
öðrum löndum. Fyrir nefndinni kom fram að þó að nokkuð hafi verið skrifað um einkavæð-
inguna vanti enn heildstætt yfirlit yfir málið þar sem ekki hafi  verið varpað ljósi á alla þætti
þess. Meiri hlutinn tekur undir það álit og telur að þó meginlínurnar liggi fyrir sé mikilvægt
að fá niðurstöðu í ferlið þannig að unnt sé að draga lærdóm af því og búa til aðferðafræði sem
sé opin og gagnsæ og komi til með að nýtast við slík verkefni sem einkavæðing ríkisfyrir-
tækja er. 

Gagnaöflun. 
Nefndin fjallaði einnig um gagnaöflun við rannsóknir vegna þessa máls. Fyrir nefndinni

kom fram að það hefur tekið þá sem unnið hafa að úttekt málsins með greinaskrifum og
rannsóknum langan tíma að nálgast gögn um málið og enn fremur að ekki hafi fengist
aðgangur að öllum nauðsynlegum gögnum í þeirri rannsóknarvinnu. Þá kom einnig fram að
málaskrár hjá opinberum aðilum geti verið takmarkaðar og yfirlit yfir mál ekki fullnægjandi
þannig að unnt sé að átta sig á hvaða gögnum þurfi að kalla eftir til þess að varpa ljósi á mál.
Meiri hlutinn tekur í því sambandi fram að hún hefur lagt til breytingar á frumvarpi til laga
um upplýsingalög í þá veru að lögð verði ótvíræð skylda á stjórnvöld að halda málaskrár.
Fyrir liggur að verði rannsóknarnefnd skipuð á grundvelli laga um rannsóknarnefndir hefði
hún mjög ríkar heimildir til aðgangs að gögnum og gæti m.a. kallað eftir gögnum að utan er
tengdust einkavæðingunni. 

Markmið rannsóknar. 
Meiri hlutinn telur mikilvægt að dregin verði saman heildarmynd af aðdraganda, ferli og

vinnubrögðum við einkavæðinguna. Meiri hlutinn tekur fram að markmið slíkrar úttektar er
ekki síst að draga lærdóm af þessu ferli sem geti orðið leiðarvísir fyrir þau söluferli sem eru
framundan, meðal annars varðandi eignarhlut ríkisins í bönkunum. Meiri hlutinn bendir í því
sambandi á tillögur í skýrslu vinnuhóps forsætisráðherra þar sem m.a. er lagt til að greint
verði á milli ákvörðunar og ábyrgðar á sölu og faglegrar umsjónar með sölu þannig að að
ekki verði unnt að breyta söluferli á lokastigum. Fyrir Alþingi liggur nú frumvarp fjármála-
ráðherra, sem byggist á tillögum úr skýrslunni um sölu á eignarhlutum ríkisins í fjármála-
fyrirtækjum, þar sem lagðar eru til reglur um söluheimildir og söluferli (þskj. 1114, 684.
mál). 

Meiri hlutinn telur mikilvægt að flýta þessari vinnu sem kostur er og telur að sá tími sem
lagður er til í tillögunni varðandi skil á skýrslu um málið, þ.e. 1. janúar 2013, sé nægilegur
til verksins og bendir í því sambandi á fyrri skrif um málið sem ættu að geta nýst í vinnu
nefndarinnar. 

Meiri hlutinn leggur til að þingsályktunartillagan verði samþykkt. 

Alþingi, 22. maí 2012.

Valgerður Bjarnadóttir,
form.

Lúðvík Geirsson,
frsm.

Álfheiður Ingadóttir.

Skúli Helgason. Magnús M. Norðdahl. Margrét Tryggvadóttir.

 

Fylgiskjal II.

Nefndarálit 1. minni hluta stjórnskipunar- og eftirlitsnefndar um tillögu til
þingsályktunar um rannsókn á einkavæðingu Fjárfestingarbanka atvinnulífsins hf.,

Landsbanka Íslands hf. og Búnaðarbanka Íslands hf.
(Þingskjal 1395, 493. mál 140. löggjafarþings.)

Í 1. mgr. 1. gr. laga nr. 68/2011, um rannsóknarnefndir, segir að forseti Alþingis skipi
rannsóknarnefnd ef Alþingi samþykkir ályktun þar um. Gert er að skilyrði í ákvæðinu að um
sé að ræða mikilvæg mál sem almenning varða. 1. minni hluti telur að rannsókn á síðara
einkavæðingarferli bankanna sé ekki síður mikilvæg, jafnvel mikilvægari en fyrri einka-
væðing bankanna og sé mikilvægt mál sem almenning varðar. Sú almenna skoðun er útbreidd
að því valdi sem rannsóknarnefndum Alþingis er falið skuli beitt varlega og að stjórnmálum
skuli ekki blandað saman við rannsókn á mikilvægum málum sem almenning varða sem
tengjast meðferð opinbers valds með einhverjum hætti. Gjarnan eru slík úrræði notuð til að
rannsaka meintar misfellur eða brot sem eiga sér stað í stjórnsýslunni og eru álitin það
mikilvæg að þau kalli á sérstaka rannsókn. Ekki undir neinum kringumstæðum á að nota
þetta vald til að ná sér niður á pólitískum andstæðingum við ríkisstjórnarskipti. Það er ekki
í anda laga nr. 68/2011, um rannsóknarnefndir. 

Því leggur 1. minni hluti til breytingartillögu um að samhliða rannsókn á einkavæðingu
Fjárfestingarbanka atvinnulífsins hf., Landsbanka Íslands hf. og Búnaðarbanka Íslands fari
fram rannsókn og gert opinbert, á sundurliðaðan hátt, hvert matsverð hinna sömu eigna var
við flutning þeirra frá hinum föllnu bönkum, Landsbanka Íslands hf., Glitni og Kaupþingi
banka hf., yfir til nýju bankanna, NBI hf. (síðar Landsbankans hf.), Íslandsbanka hf. og KBI
hf. (síðar Arion banka hf.), og skýrt dregið fram hverjir voru ábyrgðaraðilar þess verðmats
og hvaða forsendur lágu því til grundvallar. Einnig fari fram rannsókn á sölu einstakra félaga
og eignarhluta í félögum af hendi slitastjórna og skilanefnda Landsbanka Íslands hf., Glitnis
og Kaupþings banka hf. og KBI hf. (nú Arion banka hf.), NBI hf. (nú Landsbankans hf.) og
Íslandsbanka hf. Þannig skal upplýst hvaða verðmætamat lá til grundvallar, hvernig staðið
var að vali á kaupendum, hvernig kaupin voru fjármögnuð af kaupendum og hvaða seljenda-
áhættur fylgdu sölunni. Nefndin beri einkavæðingu íslensku bankanna, slita- og skilameðferð
saman við sölu opinberra fjármálafyrirtækja í nágrannalöndum og leggi fram tillögur til
úrbóta varðandi sölu á eignarhlutum ríkisins í framtíðinni. Nefndin leggi mat á þær afleið-
ingar sem framkvæmd einkavæðingar bankanna, slita- og skilameðferð hafði fyrir íslenskt
samfélag. Á 138. löggjafarþingi var lögð fram breytingartillaga (þskj. 1525, 705. mál), við
tillögu til þingsályktunar um viðbrögð Alþingis við skýrslu rannsóknarnefndar Alþingis 2010
þessa efnis (sjá fylgiskjal I). Í greinargerð með þingsályktunartillögunni sem nefndarálit þetta
á við eru settar fram rannsóknarspurningar sem rannsóknarnefndinni er ætlað að svara. Eiga
þessar rannsóknarspurningar vel við einkavæðingu bankanna hinna síðari, svo sem:

– Hvaða markmið, stefna og viðmið lágu til grundvallar einkavæðingu bankanna, hverjir
báru ábyrgð á þeirri stefnumótun og að hve miklu leyti var stefnunni fylgt við fram-
kvæmd einkavæðingar bankanna? 

 – Hvernig fór söluferlið fram? Hvaða aðferðafræði var beitt, hvernig var hún ákveðin,
hvernig var háttað eftirliti með söluferlinu og hverjum bar að hafa eftirlit með því að
söluferlið væri í samræmi við markaða stefnu um einkavæðingu bankanna? Var leitað
ráða hjá erlendum sérfræðingum varðandi stefnumótun og framkvæmd einkavæðingar-
innar? Gerð verði nákvæm málsatvikalýsing varðandi söluferlið. 

Öll rök hníga í þá átt að fyrri einkavæðing bankanna verði ekki rannsökuð nema seinni
einkavæðing bankanna verði rannsökuð samhliða sérstaklega í ljósi þess að í stefnuyfir-
lýsingu ríkisstjórnar Sjálfstæðisflokks og Samfylkingarinnar frá 23. maí 2007 var stefnt að
því að „tryggja að fjármálastarfsemi gæti vaxið áfram hér á landi og að fjármálafyrirtækin
gætu sótt inn á ný svið í samkeppni við önnur markaðssvæði og að útrásarfyrirtæki sæju sér
áfram hag í að hafa höfuðstöðvar sínar hérlendis.“ Í 5. kafla skýrslu þingmannanefndar til
að fjalla um skýrslu rannsóknarnefndar Alþingis á 138. löggjafarþingi (þskj. 1501, 705. mál),
kemur fram að þessari stefnu yfirvalda hafi ekki verið ekki breytt opinberlega fyrir hrun
bankanna í október 2008. Seinni einkavæðing bankanna var framkvæmd á nokkurrar umræðu
á Alþingi og án þess að breytingar hefðu verið gerðar á starfsumhverfi banka og annarra
fjármálafyrirtækja eða lögum um fjármálafyrirtæki í kjölfar hrunsins síðla árs 2009. Þess skal
getið að Glitnir var einkarekinn allt fram að hruni eða þar til ríkið tók hann yfir og hann varð
að ríkisbanka. Á haustdögum 2010 var tekin sú ákvörðun að umsvifalaust voru lánardrottnum
Kaupþings og Glitnis afhentir nýju bankarnir, sem stofnaðir voru á grunni hinna gjaldþrota
gömlu banka og heita í dag Íslandsbanki og Arion banki. Meiri hluti Landsbankans er enn
í eigu ríkisins. Var þessi ákvörðun tekin án nokkurs faglegs mats, verðmats eða útboðs. Því

leggur 1. minni hluti til breytingartillögu um að síðari einkavæðing bankanna verði rann-
sökuð samhliða þeirri fyrri. 

Alþingi, 16. maí 2012.

Vigdís Hauksdóttir.

Fylgiskjal I.

Breytingartillaga frá Sigmundi Davíð Gunnlaugssyni við tillögu til þingsályktunar
um viðbrögð Alþingis við skýrslu rannsóknarnefndar 

Alþingis 2010 [í skýrslu á þskj. 1501].
(Þskj. 1252, 705. mál 138. löggjafarþings.)

Eftirfarandi breyting verði á tillögugreininni:
Við II. lið 8. mgr. bætist fjórir nýir töluliðir, svohljóðandi:

– Rannsókn á einkavæðingu Landsbanka Íslands hf. og Búnaðarbanka Íslands hf. sem
fram fór á grundvelli laga nr. 50/1997, um stofnun hlutafélaga um Landsbanka Íslands
og Búnaðarbanka Íslands, með síðari breytingum. Þannig verði rannsakað hvernig að
undirbúningi og framkvæmd einkavæðingar Landsbanka Íslands hf. og Búnaðarbanka
Íslands hf. var staðið, lagt mat á hvort vikið hafi verið frá viðmiðum eða kröfum til
kaupenda sem stöfuðu frá ráðherranefnd um einkavæðingu og framkvæmdanefnd um
einkavæðingu, skoðað hverjir raunverulegir kaupendur bankanna voru og það gert opin-
bert, lagt mat á hvort kaupendur hafi í raun og veru uppfyllt viðmið eða kröfur sem fyrir
lágu varðandi val á mögulegum kaupendum bankanna, hvort einstökum kaupendum hafi
verið veittur afsláttur frá umsömdu kaupverði, og þá hvaða forsendur lágu slíkum
afslætti til grundvallar, hverjir hafi staðið að því að verðmeta þær eignir sem inni í
bönkunum voru fyrir sölu þeirra, hvernig slíku mat hafi verið háttað og hvort samræmi
hafi verið á milli þess mats og þeirra raunverulegu verðmæta sem afhent voru kaup-
endum bankanna við einkavæðingu þeirra. Samhliða framangreindu verði gert opinbert,
á sundurliðaðan hátt, hvert matsverð hinna sömu eigna var við flutning þeirra frá hinum
föllnu bönkum, Landsbanka Íslands hf. og Kaupþingi banka hf., yfir til nýju bankanna,
KBI hf. (síðar Arion banka hf.) og NBI hf., skýrt dregið fram hverjir eru ábyrgðaraðilar
þess verðmats og hvaða forsendur lágu því til grundvallar.

– Rannsókn á sölu einstakra félaga og eignarhluta í félögum af hendi slitastjórna og skila-
nefnda Landsbanka Íslands hf. og Kaupþings banka hf. og KBI hf. (nú Arion banka hf.)
og NBI hf. Þannig skal upplýst hvaða verðmætamat lá til grundvallar, hvernig staðið var
að vali á kaupendum, hvernig kaupin voru fjármögnuð af kaupendum og hvaða seljenda-
áhættur fylgdu sölunni.

– Rannsókn á stofnfjáraukningu sparisjóða frá gildistöku laga nr. 4/2004, um breytingu
á lögum nr. 161/2002, um fjármálafyrirtæki. Rannsakað verði hvernig að stofnfjár-
aukningunni var staðið, hvernig undirbúningi hennar var háttað og hvernig framkvæmd
hennar fór fram. Leitt verði í ljós hvaða mat lá til grundvallar vali á nýjum stofnfjár-
aðilum, hvernig sú stofnfjáraukning var fjármögnuð og hvaða tryggingar voru að baki
þeirri fjármögnun.

– Rannsókn á styrkveitingum sparisjóða til stjórnmálamanna frá árinu 2004. Gert verði
opinbert hvort einstakir stjórnmálamenn fengu styrki frá sparisjóðunum, beint í eigin
nafni eða óbeint í nafni hluta- eða einkahlutafélags.

Fylgiskjal II.

Úr skýrslu þingmannanefndar til að fjalla um 
skýrslu rannsóknarnefndar Alþingis.

(Þskj. 1501, 705. mál 138. löggjafarþings.)

5. kafli. Stefna stjórnvalda um stærð og starfsemi íslenskra fjármálafyrirtækja.
Í kaflanum er reifuð stefna ríkisstjórna Íslands frá 23. apríl 1995 til 23. maí 2007 og rakin

helsta pólitíska stefnumörkunin sem sett var fram í tengslum við fjármálalífið og áætlanir um
einkavæðingu ríkisfyrirtækja. Þá eru tekin saman ummæli ráðherra þessara ríkisstjórna um
fjármálalífið og fjármálafyrirtæki. Þar endurspeglast gildandi viðhorf ráðherra gagnvart fjár-
málafyrirtækjunum auk þess sem ummælin sýna mörg hver það viðhorf sem ríkisstjórnir
vildu að almenningur eða erlendir aðilar hefðu til íslenskra fjármálafyrirtækja.

Stefna stjórnvalda varðandi íslenska fjármálakerfið á þessum árum fólst í því að selja
eignarhluti ríkisins í bönkum og opinberum fjárfestingarsjóðum. Almennt var stefnt að því
að efla sjálfstæði eftirlitsstofnana en á sama tíma átti að gæta að því að eftirlitsstarfsemin
mundi ekki íþyngja fyrirtækjum um of. Þá var tekið fram í stefnuyfirlýsingu ríkisstjórnar
Sjálfstæðisflokks og Samfylkingar frá 23. maí 2007 að stefnt væri að því að „tryggja að fjár-
málastarfsemi gæti vaxið áfram hér á landi og að fjármálafyrirtækin gætu sótt inn á ný svið
í samkeppni við önnur markaðssvæði og að útrásarfyrirtæki sæju sér áfram hag í að hafa
höfuðstöðvar sínar hérlendis.“ Þessari stefnu yfirvalda var ekki breytt opinberlega fyrir hrun
bankanna í október 2008. Fjallað er ítarlega um þessa yfirlýsingu og er í kaflanum farið yfir
hver voru viðhorf ráðherra til stefnuyfirlýsingarinnar bæði nú og á þeim tíma sem hún var
sett fram. Þá er einnig vísað til orða fyrrverandi forstjóra Fjármálaeftirlitsins og til orða fyrr-
verandi bankastjóra Landsbankans, Glitnis og Kaupþings um þessa stefnuyfirlýsingu og spurt
hvernig þessir aðilar hafi upplifað stefnuna sem í henni birtist. Það var mat þeirra að ekki
hafi verið gefin nein opinber pólitísk skilaboð um að bankarnir ættu að minnka og að almennt
hefði stemmningin verið sú að ríkið ætlaði sér að efla starfsemi fjármálafyrirtækjanna og
tryggja að þau hefðu höfuðstöðvar sínar hér á landi áfram. Allir aðilarnir voru sammála um
að ekki hafi verið settar fram neinar formlegar óskir um að bankarnir drægju úr starfsemi
sinni eða breyttu henni.

Að lokum eru raktar opinberar umræður um Ísland sem miðstöð alþjóðlegrar fjármála-
starfsemi frá 1999 til 2007. Sérstaklega er fjallað um starf 12 manna nefndar sem fjalla átti
um forsendur alþjóðlegrar fjármálastarfsemi á Íslandi og samkeppnishæfni landsins á því
sviði. Farið er yfir niðurstöður nefndarinnar og reifaðar upplýsingar nefndarmanna um vinnu
við skýrsluna. Nefndin komst að þeirri niðurstöðu að ákveðnir grunnþættir einkenndu lög
þeirra ríkja sem náð hafa langt á sviði alþjóðlegrar fjármálastarfsemi. Setti nefndin fram það
meginviðhorf að ef stjórnvöld á Íslandi ætluðu að setja sér það markmið að efla alþjóðlega
fjármálastarfsemi á Íslandi ætti í því augnamiði einungis að setja almennar reglur fyrir
íslenskt atvinnulíf í því skyni sem stæðust EES-kvaðir. Benda má á að beinar og óbreyttar

innleiðingar EES-gerða tíðkast til dæmis ekki í Noregi. Þá kemur fram í skýrslunni að niður-
stöður hópsins virðast ekki hafa verið nýttar á nokkurn hátt við stefnumörkun um uppbygg-
ingu alþjóðlegrar fjármálastarfsemi hér á landi. Þá er einnig rétt að benda á að samkvæmt
skýrslu Sigurðar Einarssonar sem sat í nefndinni um forsendur alþjóðlegrar fjármálastarfsemi
þá hafði Jón Sigurðsson, þáverandi seðlabankastjóri og síðar viðskiptaráðherra, tiltekið sér-
staklega að ekki mætti ræða hlutverk Seðlabankans sem lánveitanda til þrautavara í nefnd-
inni.

Niðurstöður og ályktanir rannsóknarnefndar Alþingis.
Það er niðurstaða rannsóknarnefndarinnar að á árunum 1995–2003 hafi ekki verið fjallað

um starfsemi fjármálafyrirtækja í stefnuyfirlýsingum ríkisstjórna, að öðru leyti en því að á
árunum 1995–2003 var fylgt þeirri stefnu sitjandi ríkisstjórna að selja eignarhluti ríkisins í
bönkum og opinberum fjárfestingarsjóðum. Hins vegar var í stefnuyfirlýsingum fjallað um
nauðsyn á sjálfstæði eftirlitsstofnana. Því fylgdi hins vegar sá varnagli að tryggja þyrfti að
starfsemi þeirra íþyngdi fyrirtækjum ekki um of. Einnig var unnið að stefnumótun um for-
sendur alþjóðlegrar fjármálastarfsemi á Íslandi en samkvæmt stjórnarsáttmála Sjálfstæðis-
flokks og Samfylkingar frá 23. maí 2007 var stefna ríkisstjórnarinnar sú að tryggja að fjár-
málastarfsemi gæti áfram vaxið hér á landi og sótt inn á ný svið í samkeppni við önnur mark-
aðssvæði og að útrásarfyrirtæki sæju sér áfram hag í að hafa höfuðstöðvar á Íslandi. Þessari
stefnu ríkisstjórnarinnar var ekki breytt opinberlega fyrir hrun bankanna í október 2008.

Niðurstöður og ályktanir þingmannanefndarinnar.
Þingmannanefndin tekur undir niðurstöður og ályktanir rannsóknarnefndar Alþingis og

leggur til að þær verði í meginatriðum lagðar til grundvallar við úrbætur á löggjöf.
Þingmannanefndin leggur áherslu á að ríkisstjórnir á hverjum tíma marki sér skýra opin-

bera stefnu um starfsemi fjármálafyrirtækja og eftirlit með þeim í samræmi við stærð og
umfang efnahagskerfisins hverju sinni.


